
Astelehena, 2008ko maiatzaren 5a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

Dolu ofiziala Nafarroan, Leopoldo Calvo-Soteloren heriotza dela-eta
Astelehena, 2008ko maiatzaren 5a. Nafarroako Gobernuko presidenteak Foru Dekretu bat izenpetu zuen atzo, eta hartara, hiru egunez dolua eginen da Foru Komunitatean, Leopoldo Calvo-Sotelo Espainiako Gobernuko presidente ohiaren heriotza dela-eta. Hortaz, igandetik asteartera bitarte, Nafarroako ikurrinak makila erdian daude, eraikin ofizialetan.

Bestalde, Nafarroako Gobernuak Erabaki bat hartu du, Leopoldo Calvo-Soteloren heriotza dela-eta dolumina adierazteko. Calvo-Sotelo Espainiako Gobernuko presidente izan zen, 1981eko otsailetik 1982ko abendura arte, eta joan den larunbatean hil zen, Madrilen. Gobernuaren Erabakian honako hauek adierazi dituzte:


“1.- Leopoldo Calvo-Sotelo Bustelo jaunaren alargunari, ahaideei eta ingurukoei dolumina, estimua eta elkartasuna adieraztea, bihotzez, une gogor honetan. 

2.- Leopoldo Calvo-Sotelo jaunak Espainiako Gobernuaren buru gisa egin zuen garrantzizko lanarengatik esker ona adieraztea, jendaurrean. Garai bereziki zaila izan zen, baina otsailaren 23ko Estatu kolpearen saiakera, krisialdi ekonomikoa, edo ETA erakunde armatuaren erauntsi terrorista gogorra eta etengabea gorabehera, Calvo-Sotelok aurrerapauso handiak egin zituen demokrazia sendotzeko, konstituzioa garatzeko, eta Espainia Europan integratzeko. Garai hartan Leopoldo Calvo-Sotelo jauna Estatuko gizon gisa taxutu zen. 


3.- Leopoldo Calvo Sotelo jauna buru izan zuen Gobernuak eta Leopoldok berak Nafarroako Foru Erregimena Berrezarri eta Hobetzeko negoziazioei eman zieten bultzada erabakigarria eta behin betikoa nabarmentzea, bereziki, esker onaren seinale gisa. Bultzada horrek hilabete gutxiren buruan Nafarroaren eta Estatuaren arteko ituna izenpetzea eta berorren edukiaren izapideak Lege Organiko gisa egitea ahalbidetu zuen. Aipaturiko esparru juridikoak 25 urte daramatza indarrean, eta aldi horretan egiaztatu ahal izan da Leopoldo Calvo Sotelo jauna Estatuko presidente izan zen aldian hitzartu eta onartu zuten Legeak Nafarroari eta bertako ekonomiaren, gizartearen eta kulturaren garapenari onura ugari eta anitzak ekarri dizkiela.”
LANDA GARAPENEKO ETA INGURUMENEKO DEPARTAMENTUA

Nafarroako Gobernuak Erronkari eta Zaraitzuko Ibarretako zenbait abelbide sailkatzea onetsi du
Astelehena, 2008ko maiatzaren 5a.  Nafarroako Gobernuak adierazpen bat onetsi du ondoko udal mugape hauetan hainbat abelbide badirela dioena: Burgi, Garde, Izaba, Erronkari, Urzainki eta Bidankoze (Erronkariko Ibarra), eta Galoze, Gorza, Itzaltzu edo Sartze, eta 18. Fazeria (Erremendia). Udal mugape horietan zehar, besteak beste, Erronkariarren Altxonbidea eta Murillo Frutotik Zaraitzuko Ibarrera doan altxonbidea igarotzen dira. Abelbideei dagozkien sailkapen proiektuetan haien trazadura eta beste ezaugarri batzuk biltzen dira, Nafarroako Abelbideei buruzko 19/1997 Foru Legearekin bat etorriz.
Aipatu Foru Legeak ahalmena ematen dio Administrazioari bide horiek sailkatu, antolatu eta zaintzeko. Sailkatze proiektua aurretiko baldintza da mugatze fasea eta gero zedarritze fasea egiteko. Bi fase hauetan mugak definitzen dira eta behar bezala seinaleztatzen dira.
Abelbideak abereek erabiltzen dituzten edo tradizionalki erabili izan dituzten bideak dira. Nafarroan abelbidetzat ezagutzen dira eta garrantzi handia izan zuten Erdi Aroan nekazaritza garatzeko, izan ere, aukera ematen zuten azienda hornitzeko urte osoan zehar, udan abereak eramanez bazka zimeltzen zen alderdietatik beste eskualde freskoago batzuetara non sasoi berean bazka gehiago egoten zen.
Urtez urte azienda transhumantzaileak behera egin badu ere, abelbideen erabilerak indarrean jarraitzen du, izan ere, oraindik badira abeltzainak transhumantzia egiten dutenak. Halaber, abelbideen erabilera bateragarriak eta osagarriak ere indarrean daude. Zehatz-mehatz, olgetako erabilera goraka joan da.
LANDA GARAPENEKO ETA INGURUMENEKO DEPARTAMENTUA

Fontellas, Murchante eta Sartagudan herri lur desafektazioak onetsi dira eguzki sektore fotovoltaikoko instalakuntzak jartzeko
Astelehena, 2008ko maiatzaren 5a.  Nafarroako Gobernuak herrilur desafektazioak onetsi ditu Fontellas, Murchante eta Sartagudan eguzki sektore fotovoltaikoko instalakuntzak jartzeko helburuz.
Hiru kasuetan dagokion Udalarena dira lurrak, eta haien erabilpena enpresa pribatuei lagako zaie parke fotovoltaikoak jartzeko. 
FAMILIA, GAZTERIA, KIROL ETA GIZARTE GAIETAKO DEPARTAMENTUA

Dirulaguntza bana onetsi dira Osasuna Fundazioarentzat eta Nafarroako Futbol Federazioarentzat oinarrizko futbola antolatzeko
Astelehena, 2008ko maiatzaren 5a.  Nafarroako Gobernuak baimena eman dio Nafarroako Kirolaren Institutuko zuzendari kudeatzaileari 300.000 euroko eta 60.000 euroko dirulaguntzak eman diezazkiela hurrenez hurren Osasuna Fundazioari eta Nafarroako Futbol Federazioari oinarrizko futbola antolatzeko xedez.
Nafarroako Futbol Federazioak selekzioen plana hasi du Nafarroako Kirol Teknifikazioaren Zentroarekin lankidetzan. Osasuna Fundazioak, berriz, kirol kudeaketa tekniko eta administratiborako azpiegitura bat sortu du Taxoareko futbol zelaietan. Helburua da oinarriak jartzea futbol arloko hobekuntzarako zentroa sortzeko eta ikerkuntza eta teknifikazio programa bat garatzeko  haren irakaskuntza, ikaskuntza, ikaskuntza eta garapen maila desberdinekin. Azpiegitura hau txikiei nahiz goiko taldeei zuzenduta egonen da.
FAMILIA, GAZTERIA, KIROL ETA GIZARTE GAIETAKO DEPARTAMENTUA

Kirol-teknikariendako prestakuntza ikastaroak egiteko dirulaguntzen deialdia onetsi da

Astelehena, 2008ko maiatzaren 5a.  Nafarroako Gobernuak baimena eman dio Familia, Gazteria, Kirol, eta Gizarte Gaietako kontseilariari kirol-teknikariendako prestakuntza ikastaroak egiteko dirulaguntzen deialdia onets dezan. Aipatu dirulaguntzak banakako ebaluazio bidez banatuko dira eta guztira 41.000 euroko aurrekontua izanen dute.

Nafarroako Kirolaren Institututik baieztatu izan da, bereziki Nafarroako Kirol Jokoetan, bertan parte hartzen diren klubetan badirela entrenatzaile eta laguntzaile asko kirol titulaziorik ez dutenak, kalitatezko kirol jarduera bermatzeko osasungarritasun eta segurtasun baldintzetan. Egoera hori kezkagarria da Foru Komunitateko kirol administrazioarentzat, izan ere, gure ordenamendu juridikoan babes berezia duen populazio talde bat ukitzen baitu, adin txikikoena. Hori horrela, Nafarroako Kirolaren Institutuak "Kirolean hasteko prestatzailea" izeneko plan bat sortu du, Nafarroako Kirol Jokoetako kirol ekipoen eta taldeen entrenatzaileei prestakuntza estandar bat eta gutxieneko titulazio bat emateko.

Deialdiaren xedea da Nafarroako kirol federazioek edo Nafarroako Kirolaren Institutuak haiekin elkarlanean sustaturik, kirol teknikarientzako prestakuntza ikastaroak egiten dituzten pertsonei laguntzak emateko arauak ezartzea. Nafarroatik kanpoko kirol federazioek sustatutako prestakuntza ikastaroak egiten dituzten pertsonek ere laguntza jasotzen ahalko dute. Laguntza hauen helburua kirol arloan maila desberdineko irakaskuntzako jarduerak zuzentzen dituzten teknikariei prestakuntza ematea da, arlo horretan atzemandako akatsak zuzendu eta jarduera horien kalitatea hobetzeko.

FAMILIA, GAZTERIA, KIROL ETA GIZARTE GAIETAKO DEPARTAMENTUA

993.200 euroko gastua onetsi da gazteendako instalakuntzen arloko inbertsio eta ekipamendurako dirulaguntzak konbokatzeko toki entitateei zuzenduta
Astelehena, 2008ko maiatzaren 5a.  Nafarroako Gobernuak baimena eman dio Familia, Gazteria, Kirol, eta Gizarte Gaietako Departamentuari 993.200 euroko gastua egin dezan gazteendako instalakuntzen arloko inbertsio eta ekipamendurako dirulaguntzak konbokatzeko toki entitateei zuzenduta.

Gobernuaren baimena ezinbestekoa da, izan ere, gastua hainbat urtetan egitekoa baita. Zehatz-mehatz, aurreikusitako 993.200 euroetatik, 496.000 euro 2008ko aurrekontuen bidez ordainduko dira eta gainerakoa 2009ko aurrekontuen kargura.
LEHENDAKARITZA, JUSTIZIA ETA BARNE DEPARTAMENTUA

Goardialdien lansaria eguneratu da Osasunbidea-Nafarroako Osasun Zerbitzuan
Astelehena, 2008ko maiatzaren 5a.  Nafarroako Gobernuak foru dekretu bat onetsi du goardialdien lansaria eguneratzeko Osasunbidea-Nafarroako Osasun Zerbitzuan. Horrela betetzen da negoziazio mahaia sektorialean hitzartutakoa Landako Oinarrizko Laguntza etengabearen arloan eta langileen beste enplegu baldintzen arloan.
Aipatu hitzarmena osasun administrazioak eta sindikatuek sinatu zuten 2008ko martxoaren 13an, eta bertan alde batetik goardialdien lansarien berdinketa ezartzen da oinarrizko laguntzako eta laguntza espezializatuko  langile fakultatiboen artean, eta bestetik goardialdien lansariaren eguneratze orokorra ezartzen da.
TOKI ADMINISTRAZIO DEPARTAMENTUA

Obanosko Santa Maria kaleko sareak berritzeko proiektuak ukitzen dituen ondasunen nahitaezko desjabetzea presakoa dela deklaratu da 
Astelehena, 2008ko maiatzaren 5a.  Obanosko Santa Maria kaleko hornitze eta saneamendu sareak berritzeko proiektuaren lehen faseak ukitzen dituen ondasun eta eskubideen okupazioa presakoa dela deklaratu du gaur Nafarroako Gobernuak, nahitaezko desjabetzapenaren ondorioetarako. Proiektuaren aurrekontua 263.106 eurokoa da eta Toki Administrazioko Departamentuak 189.298 euroko laguntza onetsi zuen.
2007ko urriaren 29ko Erabaki bidez, Itzarbeibarreko Mankomunitateko Batzar Nagusiak aipatu proiektua eta ukitutako ondasun eta eskubideen zerrenda jende aurrean jarri zuen hamabost eguneko epeaz. Epea amaituta et aurkezturiko alegazio bakarra ebatzita, proiektua behin-betikoz  onetsi zen Itzarbeibarreko Mankomunitateko Batzar Nagusiak 2008ko apirilaren 7an hartutako erabakiaren bitartez.
KULTURA ETA TURISMO DEPARTAMENTUA

Zangozako  Santiago Apostolua eta Santa Maria elizen eta Vianako Printzearen jauregiaren babes eremua mugatzea  behin-betikoz onetsi da
Astelehena, 2008ko maiatzaren 5a.  Nafarroako Gobernuak foru dekretu bana onetsi ditu behin-betiko mugak onesteko Zangozako Santiago Apostolua eta Santa Maria elizen eta Vianako Printzearen jauregiaren babes eremuetan.
Santiago Apostolua eliza, XII. mendean eraikitzen hasia, probintziako intereseko monumentu historiko-artistiko deklaratu zen 1972ko urriaren 30eko Aginduaren bitartez. Santa Maria eliza ere XII. mendekoa da eta monumentu nazional deklaratu zen 1889ko martxoaren 5eko Errege Aginduaren bitartez.

Vianako Printzearen jauregiari dagokionez, Hezkuntza Nazionalaren Ministerioak Espainiako gazteluak babestu zituen 1949ko apirilaren 22ko Dekretuaren bidez, eta Espainiako Ondare Historikoari buruzko 16/1985 Legearen Bigarren Xedapen Gehigarriak Interes Kulturaleko Ondasuntzat jotzen zituen aipatu dekretu hartan agertzen zirenak. Vianako Printzearen jauregi-gaztelua Zangozako Erdi Aroko erakin zibilik nabarmenena da. Maiz erregeendako eta beren familiendako bizitoki, bertan Gorte Nagusiak bildu ziren.  
KULTURA ETA TURISMO DEPARTAMENTUA

Hitzarmen bat onetsi da baliabide digital bat sortzeko paperezko argitalpenak eskaneatuta
Astelehena, 2008ko maiatzaren 5a.  Nafarroako Gobernuak hitzarmen bat onetsi du Kultura Ministerioko Liburu, Artxibo eta Liburutegien Zuzendaritza Nagusiak eta Kultura eta Turismo Departamentuak sinatzeko, baliabide digitala sortzeko xedez Kultura Departamentuak zaintzen dituen paperezko argitalpenetik abiatuta, haien eskaneatze eta tratamendu bibliografikoaren bidez.
Lankidetza hizarmenaren helburua da argitalpen hauen edukiaren kontsulta erraztea eta zainketa hobetzea. Baliabide digitala egiteko erabiliko diren paperezko argitalpenak lan kolektiboak dira eta beren ustiatze eskubideak iraungi eta jabari publikora pasa dira.
LURRALDEAREN ANTOLAMENDU ETA ETXEBIZITZA DEPARTAMENTUA

Hainbat dirulaguntza onetsi dira Larraga, Longida eta Urraulbeitiko Udal Plan Orokorretarako
Astelehena, 2008ko maiatzaren 5a.  Nafarroako Gobernuak baimena eman dio Lurraldearen Antolamendu eta Etxebizitza Departamentuari hainbat urtetarako kastu konpromisoak har ditzan Larraga, Longida eta Urraulbeitiko Udal Plan Orokorretarako dirulaguntzak emateko. 

Zehatz-mehatz, Larragari 96.00 euro emanen zaizkio, Longidari 72.000`euro eta Urraulbeitiri 60.000 euro.

BERRIKUNTZA, ENPRESA ETA ENPLEGU DEPARTAMENTUA

2,9 milioi euroko gastua onetsi da energia berriztagarrien aprobetxamendurako instalakuntzak sustatzeko dirulaguntzen deialdirako
Astelehena, 2008ko maiatzaren 5a.  Nafarroako Gobernuak baimena eman dio Enpresaren zuzendari nagusiari 2.908.850 euroko gastu konpromisoa har dezan energia berriztagarrien aprobetxamendurako instalakuntzak sustatzeko konbokatzen diren dirulaguntzetarako.

Gobernuaren baimena ezinbestekoa da, izan ere, gastua hainbat urtetan egitekoa baita. 

